Meddwl am Marc


Marc Pennod 13 adnodau 24-37  

Iesu Grist yn dod nôl

Ydy pobl yn ein dysgu fod Iesu Grist yn mynd i ddod yn ôl?  Dyna beth mae Iesu’n ein dysgu yma, ac unwaith eto mae e eisiau’n rhybuddio i fod yn barod.

Cwestiwn: Sut fedrwn ni fod yn siwr fod geiriau Iesu’n wir? 

Roedd y proffwyd Micha wedi dweud y byddai’r Meseia’n cael ei eni ym Methlehem (Micha 5:2) a dyna ddigwyddodd.  Yma mae Iesu’n disgrifio ei hun fel Mab y Dyn ac yn dweud y daw ar gymylau’r nef ar ddiwedd amser. (Yn llyfr Daniel 13:21  mae disgrifiad o un fel Mab y Dyn yn dod ar gymylau’r Nef.)  Mae’r geiriau hyn yn dweud wrthon ni am yr hyn mae Iesu’n mynd i’w wneud cyn iddo ddigwydd, ac fe ddaw hwn yn wir hefyd. 

(Darllenwch beth mae Iesu’n meddwl wrth Fab y Dyn yn Mathew 8:20 a Marc 2:28)

Cwestiwn: Ydy Iesu wedi newid ei feddwl am ddod yn ôl?

Dydy Iesu ddim yn newid, a dydy ei eiriau ddim yn newid chwaith. Mae’n dweud “y bydd yr awyr a’r ddaear yn diflannu” ond y bydd ei eiriau e

                        “yn   ____   am   _____ .”(adn 31) 

· Ydy Iesu’n dweud wrthon ni pryd ddaw e nôl?

Dydy Iesu ddim hyd yn oed yn gwybod hynny!  Dim ond y Tad sy’n gwybod.  (adn 32)  Beth yw’r demtasiwn i ni os na fyddwn yn gwybod pryd ddaw Iesu nôl?  Diogi, llaesu dwylo a gwneud dim byd?  Beth mae Iesu’n ddweud? 

· Gwyliwch eich hunain! Cadwch yn effro. ( adn 33)

· Peidiwch gadael iddo’ch dal chi’n cysgu. (adn 36)

Fel gyda dameg y tenantiaid mae “perchennog y tŷ “(adn 35) yn ymddiried ynon ni. Mae ganddo waith i bob un ohonon ni.  Mae e eisiau ein gweld yn gweithio drosto fe. Dydy e ddim eisiau gweld ei bobl yn diogi, ac mae’n ein rhybuddio i fod yn effro ac i wylio.

Sut fydd Iesu’n dod nôl?

Bydd rhai pethau  dramatig yn digwydd,

· yr haul a’r lleuad yn tywyllu (adn 24)

· y sêr a’r planedau yn syrthio o’u lle (adn 26), a

· Mab y Dyn yn dod mewn cymylau “gyda grym ac ysblander

 mawr.” (adn 26)

Bydd yn ddigwyddiad mwy nag y medrwn ddychmygu.  Ond mae’n bwysig ein bod yn barod ac yn rhybuddio pobl eraill i fod yn barod.

Ydyn ni’n byw mewn ffordd sy’n dweud fod Iesu’n dod nôl i’n casglu?  Ydy hi’n demtasiwn i ni feddwl na fydd Iesu’n dod nôl ac y medrwn wneud beth bynnag rydyn ni eisiau ei wneud? “Gwyliwch!” medd Iesu.

Gweddi: Dysga ni i fod yn barod ar gyfer yr amser y byddi di’n dod nôl. Helpa ni i ddisgwyl amdanat ti ac i weithio trosot am dy fod yn ein caru ac yn ymddiried ynom. Gofynnwn hyn yn dy enw’n unig. Amen

